
4. mynd. Merkimiðar með rithönd Jónasar Hallgríms-

sonar, nr. 6 og 1072, sjá 3. töflu. – Sample labels nos. 6 

and 1072, cf. Table 3. The handwriting of Jónas Hall-

grímsson. 

5. mynd. Merkimiðar með rithönd Japetusar Steenstrup, 

nr. 154 og 688, sjá 3. töflu. – Sample labels nos. 154 

and 688, cf. Table 3. The handwriting of Japetus Steen-

strup. 

6. mynd. Merkimiði með rithönd Magnúsar Grímssonar, 

nr. 367, sjá 3. töflu. – Sample label no. 367, cf. Table 3. 

The handwriting of Magnús Grímsson. 

Merkimiðar steinasafnsins eru frá 3 til 11 cm á 
breidd og útlit er breytilegt; í tveimur tilvikum eru 
merkingar á umbúðapappír. Listi yfir texta á 
merkimiðum steinasafns þess sem nú er varðveitt 
í Geologisk Museum er birtur í 3. töflu. Fremst í 
töflunni eru raðnúmer, hin sömu og notuð eru í 
steinaskránni í 2. töflu. Texti merkimiðanna er 
orðréttur en uppsetningu hefur verið breytt 
þannig að í öðrum dálki kemur einkennisnúmer 
eða bókstafamerking safnanda þar sem það er 
fyrir hendi. Yfirstrikuðum númerum er sleppt. Þar 
sem greinarmerki vantar í texta hefur verið bætt 
við aukabili. Aftan við þriðja dálk hefur verið bætt 
dálki með nafni safnanda með vísan til steina-
skrárinnar (2. tafla). Við nokkur sýnanna er 
dagsetning og hefur hún verið flutt í aftasta 
dálkinn. Þar sem á vantar hefur tímasetningum 
síðan verið bætt við samkvæmt tiltækum 
heimildum, óbirtum sem birtum. Sýslumerkingar 
eru hinar sömu og Þorvaldur Thoroddsen notar í 
steinaskránni í 2. töflu, þrjú fyrstu sýslunöfnin 
hafa þó verið íslenskuð. 

TEXTI MERKIMIÐA STEINA-
SAFNSINS 

Það verður að teljast líklegt að flestir merki-
miðanna séu ritaðir þegar steinasýnin eru tekin, 
annaðhvort á staðnum eða á áfangastað að kvöldi 
(Sveinn P. Jakobsson 2009). Merkimiðarnir gefa 
því hugmynd um kunnáttu safnandans þegar 
sýnunum er safnað. Hugsanlegt er að til að 
mynda textar nr. 615 og 901–902 séu ritaðir 
eftirá, sjá 3. töflu. Texti merkimiðanna er á 
dönsku, enda voru sýnin ætluð háskólamönnum í 
Kaupmannahöfn. Hér verður texti merkimiða 
steinasafnsins gerður að umtalsefni, en vegna 
áðurnefndra breytinga sem Þorvaldur Thoroddsen 
gerði á textanum við skráningu safnsins er 
varhugavert að gera sambærilega greiningu á 
steinaskránni (2. tafla). 

Staðarheiti 
Nær öll sýni steinasafnsins eru staðsett, en 
merkingar eru misjafnlega nákvæmar. Staðarnöfn 
eru oft rituð upp á dönsku, ekki síst héraðsnöfn, 
til að mynda „Borgarfjorden“, „Öxnadalen“ og 
„Österland“ og „Hornafjord“ (3. tafla). Sýsluheiti 
skrifar Jónas yfirleitt upp á dönsku á sinn sérstaka 
hátt, til að mynda „GuldbringeSyssel“, „Borgar-
fjordSyssel“, „ÖefjordSyssel“ og „Søndermule-
Syssel“. Í dagbókum og bréfum sem eru á dönsku 
er meira um að Jónas noti danskar orðmyndir; 
þar nefnir hann til að mynda Akureyri víða 

„Øefjords Handelsted“ (Rit eftir Jónas Hallgríms-
son I–V 1929–1937). 

Á nokkrum stöðum bregður fyrir Fjölnisstaf-
setningu hjá Jónasi, en eitt einkenna hennar var 
að ypsilon var ekki notað. Fjölnismenn aðhylltust 
þessa stafsetningu á árunum 1836–1844 (Aðal-
geir Kristjánsson 2003). Meðal dæma eru Markar-
fljótseirar (3. tafla, nr. 86–87), Gjeisir (nr. 120–
128), Reikjavik (nr. 285–286) og Hrafntinnu-
hrigg(u)r (nr. 989–1004). Jónas notar setu og eru 
tvö örnefni með þessum staf, Herzlurnar í Vest-
mannaeyjum (nr. 27–28) og Miðlanzfjall í Öxnadal 
(nr. 872–876, 879). Aðeins eitt örnefni á merki-
miðum steinasafnsins er sannanlega rangt hjá 
Jónasi, að því er best verður séð, Herzlurnar í 
Vestmannaeyjum. Jónas hefur ritað þetta örnefni 
hjá sér þegar hann var þar á ferð í júní 1837. 
Þorkell Jóhannesson (1938, bls. 51) telur að hér 
hafi verið um misheyrn að ræða hjá Jónasi og 
muni átt við Skerslur (Skerslurnar) sem er þekkt 
örnefni á Heimaey. 

Þess ber að geta að þrjú örnefni sem Jónas nefnir 
í Öxnadalnum eru ekki kunn nú á dögum, 
Öxnadalsfjall, Stein(s)staðafjall og Miðlanzfjall 
(Halldór G. Pétursson, pers. uppl. 2009). 
Öxnadalsfjalls er getið á fjórum merkimiðum 
steinasafnsins í Kaupmannahöfn (3. tafla, nr. 
845–848) og er líklega notað um allt það fjall sem 
nú nefnist Landafjall. Steinstaðafjalls er getið á 
sjö miðum (nr. 849, 854–856, 859, 862 og 866) 
og hlýtur að vera notað um þann hluta Landafjalls 
sem er ofan við bæinn Steinstaði, hugsanlega 
þann hluta sem er á milli Skriðulækjar og 
Heljarskálar. Miðlanzfjalls er getið á sex miðum 
(nr. 872–876, 879) og gæti átt við þann hluta 
Landafjalls sem er norðan við Heljarskál. Allir 
ofangreindir merkimiðar virðast vera með hendi 
Jónasar. Nákvæmni hans almennt í notkun 
örnefna er slík að það er eðlilegt að álykta að 
þessi þrjú heiti hafi verið notuð af Öxndælingum á 
fyrri hluta nítjándu aldar, þótt þau hafi síðan fallið 
í gleymsku. 

Steenstrup ritar staðarnöfn víðast rétt að þeirra 
tíma hætti, enda var Jónas oftast með honum í 
för. Í steinaskránni (2. tafla) kemur fyrir hjá 
honum á fjórum stöðum orðasambandið „Kilden 
Mingens“ við sýni tekin að Seljalandi undir 
Eyjafjöllum í september 1839 (nr. 62, 70, 71 og 
74), en Steenstrup var þá einn á ferð. Þessa heitis 
er ekki getið á merkimiðum steinasafnsins (3. 
tafla). Þó er líklegt að það sé frá Steenstrup 
komið og bendir þetta raunar til þess að Þorvaldur 
Thoroddsen hafi, þegar hann skráði steinasafnið 

1875–1878, haft fyrir sér upplýsingar frá 
Steenstrup sem hafa ekki varðveist. Með „Kilden 
Mingens“ er að líkindum átt við Míganda, upp-
sprettulæk í landi Seljalands, rétt austan við 
lækinn Drífanda (Borgþór Magnússon, pers. uppl. 
2009). 

Tegundaheiti 
Steinda- eða bergtegundar er getið á 34 merki–
miðum Jónasar sem varðveist hafa í steinasafninu 
(3. tafla). Eins og áður er getið um er listi yfir 
sýnishorn þau sem Jónas tók í Eyjum í „Dagbók 
frá ferð til Vestmannaeyja 1837“ (Rit eftir Jónas 
Hallgrímsson III, 1929–1937, bls. 41–43), sbr. 2. 
töflu, nr. 1–53. Sama lista, eilítið öðruvísi 
útfærðan, er að finna í handriti í Geologisk 
Museum (Ritverk Jónasar Hallgrímssonar IV, 
1989, bls. 439–440). Það er athyglisvert að 16 
hraunasýnanna á þessum listum, úr Helgafelli, 
Skerslunum og Klifinu, eru greind til tegundar 
sem „trakytartet“, þ.e. lík rhýólíti (ljósgrýti). 

Þessar sömu greiningar er einnig að finna við 12 
sýnanna í steinaskránni sem Þorvaldur Thorodd-
sen gekk frá, sjá 2. töflu. Þær eru hins vegar ekki 
á upprunalegum merkimiðum steinasafnsins (3. 
tafla). Þessum greiningum í sýnalistanum í dag-
bókinni hefur Jónas því bætt við seinna, líklega 
eftir að til Kaupmannahafnar kom, og er sennilegt 
að hér gæti áhrifa J. C. Forchhammers jarð-
fræðings hjá Universitetsmuseet, frekar en 
Steenstrups. En þetta eru rangar greiningar, þau 
hraun sem Jónas tók sýni af í Vestmannaeyjum 
eru öll alkalíbasalt (Sveinn P. Jakobsson 1979), en 
það berg getur verið nokkuð ljósara á lit en 
venjulegt basalt, þannig að ókunnugir telji það 
vera í ætt við rhýólít. Það er athyglisvert að Jónas 
nefnir ekki trachýt í Vestmannaeyjum annars 
staðar í ritum sínum en í fyrrnefndum sýnalista 
(Rit eftir Jónas Hallgrímsson I–V, 1929–1937). 

Ef litið er fram hjá því að Jónas notar heitið 
„peridót“ fyrir ólivín (3. tafla, nr. 1–2), en það var 
algengt á þeim tíma, er aðeins ein greining röng á 
merkimiðum hans. Það er við sýni nr. 119 þar 
sem hann hefur ritað „Hekla ‘Leucit’ Lava Ældste 
Lava fra dette Fjeld“. Hér er um steindina 
plagíóklas að ræða, og er þetta bergsýni nær 
örugglega ættað úr Þjórsárhraunum (Tungna-
árhraunum), en þessi hraun eru vestan og norðan 
við Heklusvæðið, og í þeim er mikið af stórum 
plagíóklasdílum. Steindin leucít hefur aftur á móti 
ekki fundist hér á landi. Þetta hefur ekki enn verið 
leiðrétt þegar Þorvaldur Thoroddsen skráir steina-
safnið 1875–1878, sjá 2. töflu, nr. 119. 



F J Ö L R I T  5 3  

 
–  66  –

NÁTTÚRUFRÆÐISTOFNUN ÍSLANDS, mars 2010 

 

7. mynd. Ferðaleiðir Jónasar Hallgrímssonar 1837 og 1839–1842. Getið er um helstu staði eða svæði þar sem sýni voru 

tekin. – The itineraries of Jónas Hallgrímsson in 1837 and 1839–1842. The most important sample locations and areas 

are indicated. 

Í steinasafni Jónasar Hallgrímssonar, Steenstrups 
og Magnúsar Grímssonar eru þrjú sýni sem stinga 
algjörlega í stúf við önnur sýni safnsins. Það eru 
sýni merkt nr. 845–847 í 3. töflu. Varla leikur vafi 
á því að merkimiðar með sýnunum eru með hendi 
Jónasar. Því kemur mjög á óvart að hér er um 
glimmerskífu að ræða, en það er myndbreytt 
(metamorft) berg og getur ekki verið íslenskt að 
uppruna. Í steinaskránni í 2. töflu, sem Þorvaldur 
Thoroddsen gekk frá, eru þessi þrjú sýni greind til 
tegundar sem glimmerskífa.  

Jónas segir á merkimiðunum að þessi sýni hafi 
verið tekin í Öxnadalsfjalli við bæinn Neðstaland. 
Ekki getur hann þessara sýna neins staðar í ritum 
sínum. Lausir steinar af myndbreyttu bergi hafa 
reyndar fundist víða í sjávarseti við strendur 
landsins, og hefur þetta berg borist með rekís frá 
Grænlandi. Á þessu svæði í Eyjafirði eru hins 
vegar engin merki um að sjór hafi nokkurn tíma 
staðið hærra en 20 m ofan núverandi sjávarmáls 
(Hreggviður Norðdahl og Halldór G. Pétursson 
2005), en bærinn að Neðstalandi er í um 120–130 

m hæð yfir sjó. Uppruni þessara steinasýna er því 
ráðgáta, og er engu líkara en að þau hafi af slysni 
ratað inn í steinasafn Jónasar einhvern tíma á 
árunum 1845 til 1875. 

Steindaheiti Jónasar (3. tafla) eru (rituð að 
íslenskum hætti) brennisteinn, feldspat, gifs, 
peridót (=ólivín) og zeólíti. Bergtegundaheiti eru 
basalt, baulít, dólerít og obsidían (=hrafntinna). 
Til samanburðar má nefna að í prentuðum ritum 
Jónasar (Rit eftir Jónas Hallgrímsson I–V 1929–
1937) eru nefnd 26 steindaheiti og 18 berg-
tegundaheiti. Almenn jarðfræðiheiti eru 22 talsins, 
en í prentuðum ritum Jónasar (Rit eftir Jónas 
Hallgrímsson IV 1929–1937) er að finna 68 
almenn jarðfræðiheiti. Steenstrup nefnir á merki-
miðum sínum 10 tegundir steinda, 6 tegundir 
bergs og 14 almenn jarðfræðiheiti. 

Jarðmyndanir 
Jónas getur um jarðmyndun (t.d. hraun, berg-
gang, sandstein) á 81 miða. Heitið „Klöftlava“ 
kemur víða fyrir hjá Jónasi og Steenstrup og nota 
þeir það um hraun í tveimur elstu hraunamynd-
unum landsins, hraun sem orðið hafa til við 
sprungugos á hafsbotni; „gjágrjót“ kallar Jónas 
þetta berg á íslensku (Sveinn Jakobsson 2009). 

Hið sérkennilega heiti „Vandlava“, þ.e. Vatns-
hraun, er að finna á fjórum merkimiðum Jónasar í 
steinasafninu, við berg úr Axlarhyrnu neðan við 
Fróðárheiði (3. tafla, nr. 674), Haukadalsskarði í 
Dalasýslu (nr. 676–677) og frá Hrauni í Öxnadal 
(nr. 834), sjá 3. töflu. Ennfremur eru fimm sýni 
frá Berufjarðarskarði í steinaskránni merkt 
„Vandlava“ (2. tafla, nr. 1059–1064), og eru þær 
merkingar líklega upprunalega frá Jónasi komnar. 
Þetta heiti kemur einnig fyrir á einum miða í 
steinasafni Jónasar í Reykjavík þar sem Jónas 
notar á íslensku orðið hellugrjót fyrir „Vandlava“ 
(Sveinn Jakobsson 2009). Það er nokkuð ljóst að 
hjá Jónasi og Steenstrup vísar „Vandlava“ ekki 
beint til sjálfrar bergtegundarinnar, heldur til 
berglags sem hluta af lagasyrpu þar sem reglu-
lega skiptast á hraun og millilög af setbergi. 
Þessar lagasyrpur töldu þeir að hefðu myndast við 
eldgos á sléttum hafsbotni og var það í samræmi 
við ríkjandi skoðun á þessum tíma (Þorvaldur 
Thoroddsen 1904). 

Önnur athyglisverð jarðfræðiheiti á merkimiðum 
steinasafnsins eru heiti þar sem danska orðið 
„bolle“ kemur fyrir og er einungis að finna á 
merkimiðum Steenstrups. Á merkimiða sýnis úr 
Rangárvallasýslu (3. tafla, nr. 67) er getið um 
„Kraterlavaens Smaa-boller“ og er líklegt að þar 

sé átt við bólstra sem hluta af hraunlagi. Sam-
bærileg heiti koma einnig fyrir á merkimiðum 
fimm sýna úr Lágadal í Norður-Ísafjarðarsýslu; 
þar er getið um „bollet lava“ (nr. 715) og er 
líklega átt við bólstrabergshraun. Um „bollet 
klöftlava“ er getið á fjórum miðum (nr. 716–719) 
og er þar líklega átt við bólstrabergshraun sem 
myndast hafi við sprungugos. Í steinaskránni eru 
notuð sambærileg heiti við þrjú sýni frá Seljalandi 
undir Eyjafjöllum (3. tafla, nr. 63, 70 og 71), og 
er líklegt að þessi heiti séu einnig frá Steenstrup 
ættuð. 

En þrátt fyrir töluverða yfirferð um landið hafa 
þeir Jónas og Steenstrup misst af nokkrum 
mikilvægum jarðmyndunum og bergtegundum. 
Mest er áberandi að í steinasafnið vantar gabbró 
og granófýr, djúpbergstegundir sem m.a. er að 
finna á Suðausturlandi, til að mynda í Vesturhorni 
og Austurhorni. 

ÖNNUR GÖMUL ÍSLENSK 
STEINASÖFN 

Auk fyrrgreindra steinasafna er í Geologisk 
Museum að finna nokkur önnur gömul íslensk 
steinasöfn. Í 4. töflu er listi yfir þau söfn sem 
fundust vorið 1975. Þessi steinasýni hafa ekki 
verið færð í færslubók safnsins, líklega vegna 
þess að þau hafa borist eftir 1878. 

4. tafla. Önnur gömul íslensk steinasöfn í Geologisk 

Museum. – Other old Icelandic rock collections at the 

Geological Museum, not listed in Table 1. 

Safnandi Fjöldi sýna Ár 

Fr. Johnstrup 133 1886 ? 

Feilberg 9 1897 ? 

Helgi Pjeturss 67 1899 

Helgi Pjeturss 85 1904–1905 

P. Harder 53 1909–1910 
 

Fr. Johnstrup sem getið er um í 4. töflu er sá hinn 
sami og nefndur er í 1. töflu, þótt ekki hafi hann 
komið til landsins 1886. Feilberg mun vera P. 
Feilberg búfræðingur sem kom til Íslands 1876 og 
1896 (Ísafold 1896, bls. 179). Um jarðfræðirann-
sóknir Helga Pjeturss er vel kunnugt og nægir að 
vísa hér til yfirlitsverks hans um jarðfræði Íslands 
(Helgi Pjeturss 1910). Paul Harder, danskur jarð-
fræðingur, kom til landsins um 1909 og birti grein 
1911 um foksand á Íslandi. 

Ein sýnaaskjan er tóm, en merkimiðinn gefur til 
kynna hverahrúður („geyserít“) frá 1756. Það er 

hugsanlegt að þarna hafi verið um að ræða sýni 
frá Eggerti Ólafssyni því hann kom einmitt að 
Geysi 1756 (Eggert Ólafsson og Bjarni Pálsson 
1772), öðrum er vart til að dreifa. Steinasafni því 
sem Eggert Ólafsson og Bjarni Pálsson höfðu 
safnað á Íslandi, og sameinað hafði verið í safni 
Hafnarháskóla fyrir 1770 (Noe-Nygaard 1973) 
virðist hafa verið fargað, og þá líklega fyrir 1875–
1878 þegar Þorvaldur Thoroddsen skráði íslensku 
steinasöfnin. Annað safn sem eftirsjá er að, er 
steinasafn það sem Sveinn Pálsson læknir hafði 
safnað 1791–1793 og sent Náttúrufræðifélaginu í 
Kaupmannahöfn (Sveinn Pálsson 1945, bls. 726–
743); það er ekki að sjá að þetta safn hafi 
nokkurn tíma borist Hafnarháskóla til varðveislu. 

ÞAKKIR 

Asger Ken Pedersen, hjá Geologisk Museum í 
Kaupmannahöfn, veitti ýmsar upplýsingar um 

íslensku steinasöfnin sem þar eru varðveitt og 
lánaði sýni úr steinasafni Jónasar og Steenstrups 
til athugunar. Kurt H. Kjær við sömu stofnun veitti 
aðgang að skjalasafni Geologisk Museum sem 
geymir skjöl er varða Ísland.  

Halldór G. Pétursson veitti upplýsingar um sjávar-
minjar í Eyjafirði og örnefni í Öxnadal. Guðmund-
ur Guðmundsson líffræðingur var til aðstoðar við 
túlkun líffræðilegra heita. Borgþór Magnússon 
skýrði örnefni í landi Seljalands. Aðalgeir 
Kristjánsson las úr vandskýrðum texta í 
steinaskránni. 

Lovísa Ásbjörnsdóttir sá um myndvinnslu. Kristján 
Jónasson aðstoðaði við myndatöku á sýnamiðum. 
Sverrir A. Jónsson aðstoðaði við uppsetningu 2. 
og 3. töflu og las prófarkir að þeim. Ólafur Pálma-
son, las yfir próförk að megintextanum og færði 
ýmislegt til betri vegar. 

